MINUTI


KAMRA TAD-DEPUTATI


IT-TLETTAX-IL PARLAMENT


KUMITAT PERMANENTI DWAR IL-KONTIJIET PUBBLIĊI


LAQGĦA NRU 59


L-Erbgħa, 29 t’April, 2020.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2:12 p.m. 

L-Onor. Beppe Fenech Adami, President tal-Kumitat, ippreseda.


PREŻENTI

L-Onor. Glenn Bedingfield; l-Onor. Kristy Debono; l-Onor. Alex Muscat (Segretarju Parlamentari għaċ-Ċittadinanza u l-Komunitajiet); l-Onor. Stefan Zrinzo Azzopardi (Segretarju Parlamentari għall-Fondi Ewropej) (sostitut tal-Onor. Julia Farrugia Portelli, Ministru għat-Turiżmu u Protezzjoni tal-Konsumatur), u l-Onor. Anthony Agius Decelis (sostitut tal-Onor. Clayton Bartolo, Segretarju Parlamentari għas-Servizzi Finanzjarji u l-Ekonomija Diġitali), kienu preżenti.

Kien hemm preżenti wkoll, u ħa sehem fid-diskussjoni, l-Onor. Karol Aquilina.

L-Awditur Ġenerali, is-Sur Charles Deguara, ukoll kien preżenti għal din il-laqgħa.


TALBA

L-Iskrivana qalet it-talba.


MINUTI

Il-Minuti ta’ Laqgħa Nru 58, li saret fil-11 ta’ Marzu 2020, ġew konfermati.


EŻAMI TAL-KONTIJIET FINANZJARJI TAL-AWTORITÀ MALTIJA GĦAT-TURIŻMU GĦAS-SENA 2018  (Dok. 83) (Kont.)
[bookmark: _GoBack]
Fis-2:17 p.m. is-Sur Bryan Azzopardi ġie msejjaħ sabiex jersaq madwar il-Mejda tal-Kumitat u jkompli jagħti x-xhieda tiegħu bl-istess ġurament li ngħatalu f’laqgħa preċedenti. 

Fil-bidu tax-xhieda tas-Sur Azzopardi, iċ-Chairman għamel riferenza għall-informazzjoni li kienet ġiet mibgħuta mis-Sur Lionel Gerada (Dok. 99), liema informazzjoni kienet intalbet f’Laqgħa Nru 57.

Iċ-Chairman għamel ukoll riferenza għall-email mibgħuta mis-Sur Azzopardi stess (Dok. 100), liema email kellha annessa magħha parti mill-informazzjoni mitluba fil-laqgħa preċedenti.

Meta mistoqsi dwar l-informazzjoni li baqgħet ma ntbagħtitx, is-Sur Azzopardi qal li peress li hu ma kellux dik l-informazzjoni, kien talab għaliha mingħand l-uffiċjali responsabbli, però din baqgħet ma waslitx għandu.

L-Onor. Aquilina talab li in vista li l-Kumitat kellu bżonn l-informazzjoni mitluba sabiex ikun jista’ jipproċedi, is-Sur Azzopardi kellu jikkomunika mal-uffiċjali responsabbli dak il-ħin stess sabiex jara meta din l-informazzjoni se tkun available.  Din it-talba ma ntlaqgħetx.

L-Onor. Chris Said talab sabiex is-Sur Azzopardi jibgħat lill-Kumitat il-job description tiegħu fl-Awtorità Maltija għat-Turiżmu.
 
Fl-aħħar tal-laqgħa ċ-Chairman talab lis-Sur Azzopardi sabiex jagħti prijorità sħiħa lit-talbiet għal informazzjoni li kien għamel il-Kumitat.  Huwa qal li l-Kumitat kellu poteri oltre milli jwissi però s’issa kien għadu qiegħed iwissi għax fehem li s-Sur Azzopardi ma kellux l-informazzjoni mitluba imma ried jiksibha mingħand ħaddieħor. Huwa talbu sabiex jgħaddi l-messaġġ lis-superjuri tiegħu li dik l-informazzjoni trid tasal għand il-Kumitat qabel il-laqgħa li jmiss, u jekk sa nhar it-Tnejn, 4 ta’ Mejju l-informazzjoni tkun għadha ma ngħatatlux allura hu kellu jinforma lill-Kumitat b’dan u jagħti r-raġunijiet għalfejn. Fin-nuqqas ta’ dan, il-Kumitat kellu l-poter li jieħu deċiżjonijiet oltre.
 
Fit-3:28 p.m. is-Sur Azzopardi spiċċa jagħti x-xhieda tiegħu.

L-eżaminazzjoni ta’ dawn il-kontijiet ġiet interrotta u baqgħet aġġornata.

Fit-3:30 p.m. iċ-Chairman aġġorna l-Kumitat bl-istess aġenda għal data li kellha tiġi komunikata aktar tard.

